
Efni: Samráðsgátt - mál nr. 153/2025 - Áform um frumvarp til laga um 
verndun og sjálfbæra nýtingu líffræðilegrar fjölbreytni hafsins utan 
lögsögu ríkja.

Náttúruverndarstofnun fagnar því að unnið sé að nauðsynlegum lagabreytingum til að tryggja 
fullgildingu BBNJ-samningsins („Biodiversity Beyond National Jurisdiction“). Samningurinn er 
stórt skref í átt að alþjóðlegu samstarfi um vernd og sjálfbæra nýtingu líffræðilegrar fjölbreytni 
á úthafinu og er sérstaklega mikilvægur fyrir ríki eins og Ísland, þar sem hafið og auðlindir þess 
skipa lykilstöðu í menningu, samfélagi og atvinnulífi þjóðarinnar.

Aðild Íslands að BBNJ-samningnum mun tryggja að rödd Íslands heyrist á vettvangi þar sem 
ákvarðanir eru teknar um framtíð hafsins og að hægt sé að taka virkan þátt í mótun reglna um 
vernd og nýtingu svæða utan þjóðlendu.

Samningurinn styður jafnframt við innleiðingu og framfylgd 30/30 markmiðsins, þ.e. að vernda 
30% lands- og hafsvæða fyrir árið 2030, sem Ísland hefur skuldbundið sig til að vinna að. Með 
því að fullgilda BBNJ-samninginn sýnir Ísland að það tekur virkan þátt í þeirri sameiginlegu 
viðleitni ríkja heims að tryggja verndun hafsins, sem er eitt mikilvægasta lífsgrunnkerfi 
jarðarinnar.

Verndarsvæði í hafi og tenging við OSPAR

Ísland er aðili að OSPAR-samningnum og hefur tekið þátt í samstarfi um vernd hafsvæða á 
Norðaustur-Atlantshafi. Náttúruverndarstofnun hefur átt fulltrúa í vinnu á vettvangi OSPAR þar 
sem m.a. hefur verið fjallað um stofnun verndaðra hafsvæða á úthafinu utan þjóðlendna.

Náttúruverndarstofnun leggur áherslu á að tryggt verði að tenging við núverandi alþjóðlegt 
samstarf, eins og innan OSPAR, verði skýr. Með því má stuðla að samræmdum aðgerðum, 
forðast tvíverknað og tryggja að Ísland geti beitt áhrifum sínum bæði innan OSPAR og á 

vettvangi BBNJ til að styðja við faglega og vísindalega rökstudda ákvarðanatöku um 
verndarsvæði í hafi.

Virðingarfyllst,

Gunnhildur Sif Oddsdóttir
lögfræðingur

Þórdís Björt Sigþórsdóttir
verkefnastjóri

